
dapet tjoekoep kasenangan dan penghiboeran, hingga tida ada pikiran boeat djadi pandita. Tetapi Sri Baginda djoengdjoengan kita maoe mendjaga djoega, soepaja di mata poetranja tida ada tertampak satoe apa jang membikin ia inget pada kafana'annja doenia. Dan sekarang toeankoe saksiken, bagimana ka'alpa'annja itoe dajang-dajang, aken singkirken itoe boenga-boenga jang lajoe dan rontok, telah merampas kasenangannja poetra makota.

Yashodhara : — Kaloe begitoe, Sari, hendaklah sekarang djoega kaoe beriken titah, boeat lantes bersihken antero taman dari segala boenga jang lajoe dan rontok, dedaonan jang tersebar, roempoet jang kering, dan laen-laen lagi.

Sari (menjembah) : — Patik djoengdjoeng titah toeankoe. (Pada itoe dajang-dajang). Mari sini, hei anak-anak males! Kaoe orang samoea aken dioesir dari astana ini dan dihoekoem rangket djikaloe Sri Baginda djoengdjoengan kita mendapet taoe kaoe-orang poenja ka'alpa'an dan kateledoran. Kaoe-orang soedah bikin terlinjap kasenangannja Poetra-makota lantaran loepa singkirken itoe boenga-boenga jang rontok dan lajoe! Panggil samoea kawan kawanmoe dan toekang-toekang kebon boeat laloeken samoea boenga jang soedah linjap kaindahannja, daon-daon jang djatoh, dan potong itoe roempoet-roempoet jang kering — singkirken segala apa jang djelek dalem pemandangan, di ini sa'at djoega, mengarti?

Itoe dajang-dajang sabagian masoek ka dalem, kamoedian kaloear kombali dengen bawa sesapoe, aken sapoein itoe dedaonan, dan jang sabagian lagi menghamperi boenga-boenga, jang mana lajoe dipotes, jang rontok didjoempoet, dikasih masoek ha dalem satoe krandjang, sedeng SARI ripoeh djalan terpoeter-poeter aken preksa pakerdja'an, sambil menjomel dan menggroetoe.

